
LURRALDEAREN ANTOLAMENDU ETA ETXEBIZITZA SAILA
Nafarroako Gobernuak etxebizitzak eskuratzeari buruzko Foru Legea onartu du 
Legean babes ofizialeko eta tasatutako etxebizitzak erosteko diru-sarreren arloko betekizunak aldatu dituzte 
2009ko azaroak 16, astelehena.  Nafarroako Gobernuak etxebizitzak eskuratzeko Foru Legearen proiektua onartu du gaurko bileran; proiektua Parlamentura bidaliko dute, eztabaida dezaten. Lege proiektuaren helburua da, etxebizitzak eskuratzeko baldintzak hobetzeaz gain, betekizunak benetako eskariarekin bat etortzea.
Horregatik, proiektuan hainbat sektorek parte hartu dute eta gizarte kolektiboen eta herriaren defendatzailearen iradokizunak kontuan hartu dituzte. Gainera, Toki Erregimenaren Foru Batzordearen aldeko txostena jaso dute; Batzorde horretan Nafarroako Udal eta Kontzejuen Federazioa dago ordezkatuta.
Proiektuan, besteak beste, erregimen berezia eta orokorra kendu dituzte, baita prezioa adostutako etxebizitzena ere. Beraz, babes ofizialeko etxebizitzak (BOE) eta prezioa tasatutako etxebizitzak (PTE) bakarrik egongo dira. Horren harian, babestutako etxebizitzak erosteko diru-sarrera arloko betekizunak aldatu dituzte: gutxieneko diru-sarrerak igo eta gehienekoak jaitsi egin dituzte. BOEi dagokienez, gutxieneko diru-sarrerak izan behar du 12.000 euro baino handiagoa eta OAEAParen (Ondorio Askotarako Errenta Adierazle Publikoaren) 4,5 halako baino txikiagoa. Halaber, tasatutako etxebizitzen erosleen diru-sarrerak izan behar du 15.000 euro baino handiagoa eta OAEAParen 6,5 halako baino txikiagoa.
2007ko kanpainan, erosleen %90en diru-sarrerak OAEAParen 3,5 halako baino txikiagoak ziren; eta erosleen %97,8ren diru-sarrerak gutxienekoaren eta OAEAParen 4,5 halakoren artekoak. 

Proiektuan, halaber, gutxieneko betekizunetan salbuespenak jarri dituzte, besteak beste, minusbaliatuentzat eta genero indarkeriaren biktimentzat; baita esleitu gabe geratzen diren etxebizitzetarako ere. Gainera, etxebizitza eraikinetan arkitektura oztopoak kentzeko eta irisgarritasuna hobetzeko, Udalek jabetzak kenduko dituzte, plan berezien bitartez. 
Horrez gain, lege proiektuaren arabera, 90 metro koadro baino gehiagoko babestutako etxebizitzak gutxienez hiru kide dituzten familiei bakarrik emango dizkiete.  Eta prezioa tasatutako etxebizitzek garaje bakarra izango dute.
Orobat, erosketa baremoa aldatu dute, herriaren defendatzaileak eta beste kolektibo batzuk egindako iradokizunak kontuan hartuta. Erroldak, adibidez, ez du etengabea izan behar. Lehen puntu gehiago ematen zituzten kontzeptu batzuk kendu egin dituzte: adina eta familia gurasobakarreko burua izatea, adibidez. Aitzitik, zergak foru erkidegoan ordaintzeagatik puntuak emango dituzte.
Proiektuan lehen aldiz erregulatu dute babestutako etxebizitzak errentan uztea. Horretarako, baremo bakarra jarri dute (salerosketaren desberdina), etxebizitzak esleitzeko hiru errenta tarte jarri dituzte (tarte horietan errenta txikienetako jendea ere sartzen da) eta gizarte integrazioko pertsonentzako erreserba berezi bat egin dute. Alde horretatik, babes ofizialeko etxebizitzak bakarrik jar daitezke errenta erregimenean. 

Horrez gain, alokairu poltsa sustatu eta funtzionamendua erregularizatu nahi dute. Hala, poltsan sartzeko errentarien premiak hartuko dituzte kontuan eta birgaitzeko laguntza osagarriak emango dituzte, etxebizitza poltsan zenbat denbora egon denaren arabera.
Lege proiektuaren arabera, babestutako etxebizitzen eskatzaileen zentro bakarra egongo da eta ez dute deialdi publikorik egingo. Etxebizitzak esleitzeko prozedura erabat publikoa izango da.
Dokumentuan babestutako etxebizitzen trukea arautu dute, baita etxebizitzen hartzaileentzako informazioa ere, kontsumitzaile diren neurrian. Gainera, etxebizitzaren alorrean sortzen diren kexak ebazteko kontsumoko arbitraje sistema sustatuko dute. Kontrol erregimena gogorragoa izango da. Esaterako: etxebizitza urte betean hutsik egoten bada, jabeari kendu egin diezaiokete; eta baldintzaren bat ez betez gero, etxebizitza hartu egin dezakete. 

 
Halaber, etxebizitzak bigarren transmisioan eskuratzeko edo babestutako etxebizitzak bigarren aldiz (edo gehiagotan) errentan hartzeko betekizunak arautu eta erraztu dituzte.
Babestutako etxebizitza gehiago jartzea
Lege proiektuan abenduaren 20ko 35/2002 Foru Legeko 52, artikulua aldatu dute: Iruñako eskualdean, babestutako etxebizitzen gutxieneko estandarra %70 izango da. Gainerakoan %50ari eutsi diote (estandarraren barne banaketan, etxebizitza berrien %70ak babes ofizialekoa izan behar du eta %30ak prezioa tasatutakoa). Dena den, hirigintza jarduera bideragarria ez denean, portzentajea %70etik %50era jaitsiko dute.
Horren harian, 10.000 biztanle baino gehiagoko Udaletan estandar hori betetzeko salbuespenak jarri dituzte (lehen 3.000 biztanle baino gehiagoko Udaletan egiten zen hori), eta aukera berri bat jarri dute: Udalaren lurretan egiten diren babestutako etxebizitzen %15 Udalak berak eskuratu ditzake, errentan jartzeko edo uzteko, gutxienez 5 urtean, etxebizitza arloko udal politikako helburuen arabera.
Udaletxeetan, Udal Plan Orokorraren berrikuspena behin-behinean onartzeaz gain, txosten bat egin beharko dute. Txosten horretan aztertu eta azalduko dute aurreikusitako babestutako etxebizitza motak eta etxebizitzen tamaina bat datorren ala ez eskariarekin.
Azkenik, Etxebizitza departamentuak sustapen jakin batzuk babestutako etxebizitza gisa sailkatu ditzake; betiere, premia horren arrazoiak azaldu behar ditu eta bermatu behar du sustapena behar bezala egikaritzen dela, hau da, espezifikazio teknikoen eta legezko betekizun eta bermeen arabera.

